
Pro Svizra Rumantscha s’engascha per La Quotidiana
La Pro Svizra Rumantscha exista dapi 25 onns e sa regorda da ses intent d’antruras

DAD ANDREAS CADONAU

� La Pro Svizra Rumantscha (PSR) ha 
lantschà ina acziun da promoziun per 
La Quotidiana. Ella regala abunaments 
da la LQ stampads u online per in mez 
onn. Principalmain per promover il 
contact da giuvnas e giuvens ru-
mantschs ordvart l’intschess da tschep 
cun la Rumantschia. La PSR fa quai per 
plaschair dal schefredactur da La Quo-
tidiana. La Pro Svizra Rumantscha sa re­
gorda da sias ragischs. L’uniun è vegnida 
fundada da l’anteriur president da la Lia 
Rumantscha e cusseglier naziunal Toni 
Cantieni avant 25 onns cun l’intenziun 
da promover ina gasetta dal di ruman­
tscha. Suenter tschintg onns e l’idea ve­
gnida realisada. Uss, èn ses onn da giubi­
leum, sa regorda la Pro Svizra Ruman­
tscha (PSR) da sia intenziun d’antruras e 
lantschescha ina acziun da promoziun 
per La Quotidiana. Sco quai ch’il com­
member da la suprastanza da la PSR, 
Clau Dermont, ha explitgà regalia l’uniun 
abunaments da La Quotidiana en furma 
stampada u online e paja quels abuna­
ments durant in mez onn. Actualmain 
tschertgia l’uniun persunas interessadas 
dad emprender d’enconuscher La Quo­
tidiana durant quel mez onn sa chape­
scha cun l’idea da salvar ellas a lunga vi­
sta sco abunents da la gasetta dal di ru­
mantscha. Sin la pagina rumantsch.ch 
san persunas interessadas agl abunament 
s’annunziar. Dermont ha explitgà che la 
pagina stettia er averta ad abunents da 
LQ per annunziar persunas enconu­
schentas ed intermediar uschia ils abuna­
ments da la PSR. El quinta da savair ter­
minar l’emprima acziun sin la fin da 
l’onn uschia ch’ils abunents novs re­

tschaivian la gasetta online u tenor gia­
visch era stampada per l’emprima giada 
ils 3 da schaner 2017. Gist trais dis avant 
il giubileum da LQ ch’è cumparida per 
l’emprima giada ils 6 da schaner 1997. Il 
consuprastant da la PSR ha punctuà l’in­
tenziun da vulair enfirmir uschia ils con­
tacts principalmain da persunas giuvnas 
rumantschas che vivian en la Bassa cun la 
Rumantschia. Gist la pussaivladad da 
abunar online e da retschaiver la gasetta 

sin il telefonin porschia in access actual 
sin l’entir mund. La PSR veglia cunti­
nuar cun l’acziun en il decurs da la stad.

Per plaschair dal schefredactur
Satisfatgs da la acziun da la PSR è il schef­
redactur da La Quotidiana, Martin Ca-
balzar. Tant pli che la PSR veglia cuntan­
scher cun sia acziun novs tschertgels da 
persunas per LQ. Il schefredactur n’ha 
betg snegà che l’internet e las midadas dal 

sa cuntegnair principalmain da la gene­
raziun giuvna muntian ina sfida per las 
gasettas stampadas ed uschia era per LQ. 
El ha fatg attent ch’in abunament da LQ 
na porschia betg sulet tschintg dis per 
emna novitads en lingua rumantscha, 
mabain er access a l’archiv da LQ sin tut 
las ediziuns a partir da l’onn 1997. Era 
suenter 20 onns è Cabalzar persvadì che 
LQ gioghia anc adina ina impurtanta 
rolla, ina giada per la promoziun lingui­

stica e quai che pertutgia las infurma­
ziuns or da las regiuns e dals vitgs e la vi­
ta rumantscha. Ina gasetta che mettia a 
disposiziun texts en tut ils idioms inclus 
rumantsch grischun avischinia uschia ils 
idioms in a l’auter sco era al rg. Cabalzar 
ha concedì ch’ì na saja betg reussì da rea­
lisar tut las ideas formuladas l’entschatta 
da LQ. Principalmain en Surmeir ed en 
l’Engiadina na saja i reussì da chattar l’ac­
coglientscha giavischada. Tuttina saja la 
gasetta rumantscha dal di sa mantegnida 
malgrà tuttas nauschas prognosas dapi 
sia existenza.

In impurtant med d’infurmaziun
La valur linguistica da LQ ha Dermont 
medemamain punctuà cun ina purschi­
da actuala da texts rumantschs. Ed el ha 
ditg che la gasetta dal di rumantscha saja 
in impurtant med d’infurmazuin per 
glieud che saja interessada ed attaschada 
a la vita en ils vitg rumantschs. Tenor ses 
parairi èsi impurtant da mantegnair las 
resursas humanas a favur da la gasetta per 
tegnair ina buna qualitad schurnalistica. 
E Dermont vesa la necessitad da las me­
dias rumantschas da definir in avegnir 
communabel online. Per dar dumogn a 
las sfidas actualas ch’ils novs meds da 
communicaziun muntan e per rinforzar 
las medias rumantschas. Per dar dumogn 
a quellas sfidas ha er il schefredactur da 
LQ stipulà sias visiuns, numnadamain da 
distribuir LQ en il futur sco gasetta gra­
tuita, LQ, las «20 minutas» rumantschas. 
En scadin cas festivescha LQ da cumi­
nanza cun l’Agentura da novitads ru­
mantscha (anr) il giubileum da 20 onns 
ils 17 da mars 2017. Tranter auter en pre­
schientscha da la directura da l’Uffizi fe­
deral da cultura, Isabelle Chassot.

La Pro Svizra Rumantscha ha lantschà ina acziun da promoziun tgirada dal suprastant Clau Dermont a favur da LQ. FOTO Y. BÜRKLI 

Nova mesiraziun naziunala – il Grischun crescha
� (cc) Las geodatas per la mesiraziun 
uffiziala e per las chartas sa basan oz 
sin las coordinatas naziunalas da 1903. 
Sut la noziun da la mesiraziun naziuna-
la 1995 (MN95) ha l’Uffizi federal da to-
pografia Swisstopo installà ina nova 
mesiraziun naziunala autamain preci-
sa che lavura cun satellits. Questa ba-
sa vala a partir dal 1. da december 2016 
er per il chantun Grischun. Las coordi­
natas da la mesiraziun uffiziala èn vegni­
das adattadas correspundentamain. La 
mesiraziun uffiziala en il Grischun è pia 
er en l’avegnir ina basa moderna e fidada 
per tut las activitads che sa refereschan al 
territori. 

Ils puncts da mesiraziun fixads cun 
terms en il terren e mesirads en moda 
precisa furman il rom da referenza per tut 
las lavurs da mesiraziun en Svizra. Las 
precisiuns da mesiraziun da 1903 na cor­
respundan betg pli a las pussaivladads 
tecnicas d’ozendi. Tranter il rom da refe­
renza da fin uss e quel nov datti differen­
zas che varieschan en tut la Svizra tranter 
nulla (Berna) e circa in meter e mez (En­

giadina, Genevra). Cun midar il rom da 
referenza a la mesiraziun naziunala 95 
vegnan ils avantatgs da la mesiraziun cun 
agid da satellits (tecnologia GNSS) tratgs 
a niz cumplainamain ed i vegn garantida 
la colliaziun cun il sistem da referenza eu­
ropeic.

Introducziun da las novas coordinatas 
En il chantun Grischun vala il nov rom
da referenza a partir dal 1. da december
2016 per las datas da la mesiraziun uffi­
ziala. Las ulteriuras geodatas ston vegnir
transferidas fin il pli tard ils 31 da de­
cember 2020 en il nov rom da referen­
za.

Las coordinatas existentas vegnan
transferidas en il nov rom da referenza
MN95 cun agid d’ina unitad da datas
da transfurmaziun naziunala. Vi da l’au­
tezza na vegnan fatgas naginas midadas.

Consequenzas da la midada 
dal rom da referenza 

Abstrahà da las correcturas en tut la Sviz­
ra è la differenza la pli evidenta la nova 

designaziun da las coordinatas. Las axas 
da coordinatas y ed x vegnan remplazza­
das tras E (east, ost) ed N (nord). Per evi­
tar malchapientschas tar las indicaziuns 
da coordinatas vegnan augmentadas las 
valurs E per dus milliuns e las valurs N 
per in milliun suenter la transfurmaziun.
Coordinatas veglias (MN03) 
Coordinatas novas (MN95)
y = 784 922,580 m
x = 162 105,730 m
H = 2316,810 m s. m.
E = 2 784 923,505 m.
N = 1 162 105,527 m.
H = 2316,810 m s. m.
Exempel: In punct fix da mesiraziun sin 
il pass dal Güglia sa mida per var in me­
ter.

Per la gronda part da las utilisadras e
dals utilisaders da geodatas na sa mida
nagut sin fundament da la midada dal
rom da referenza, abstrahà da la nova
designaziun. Percunter pon las novas
coordinatas avair consequenzas per las
surfatschas dals bains immobigliars.
Quellas vegnan calculadas da nov cun
las datas da la mesiraziun uffiziala sin
basa da las coordinatas MN95 dals
puncts da cunfin. Tar tscherts bains im­
mobigliars po quai chaschunar ina mi­
dada calculatorica da la surfatscha. Las
proprietarias ed ils proprietaris dals
bains immobigliars pertutgads da la mi­
dada da la surfatscha èn vegnids infur­
mads en scrit. Vi da las lingias dals cun­
fins na sa mida però nagut. Tut en tut
crescha la surfatscha dal chantun Gri­
schun per circa 10 hectaras.

A spezialistas e spezialists sco archi­
tectas ed architects ubain inschigneras
ed inschigners vegni recumandà d’ob­
servar a partir d’immediat en lur pro­
jects ch’els sa movian en il rom da refe­
renza correct. Quai per evitar malcha­
pientschas.
Ulteriuras infurmaziuns chattais Vus sut: 
www.swisstopo.ch/lv95©SWISSTOPO DIFFERENZA DA COORDINATAS TRANTER IL ROM DA REFERENZA MN03 E MN95

L’En a Bever ed a La  Punt-
Chamues-ch vegn revitalisà 

� (cc) Il project per revitalisar las zo-
nas umidas da l’En a Bever ed a La 
Punt-Chamues-ch vegn approvà da la 
regenza cun intginas cundiziuns e per-
missiuns. Eventualmain ston anc ve-
gnir concretisadas ed approvadas me-
siras ch’èn necessarias per admini-
strar la gera e per segirar il letg dal 
flum. La regenza conceda ina contribu­
ziun chantunala da maximalmain 1,8 
milliuns francs cun resalva da la garanzia 
da contribuziun da la confederaziun. 

Il project prevesa d’extender l’En
chanalisà sin ina lunghezza da circa 1,7
kilometers. Per quest intent duai vegnir
spustà il rempar da la riva dretga per cir­
ca 70 meters vers la terra. Il spustament

dal rempar da la riva permetta da schlar­
giar il letg dal flum da 20 a maximal­
main 90 meters. Il curs d’aua survegn
uschia dapli dinamica, quai che promo­
va il svilup da biotops multifars ed eco­
logicamain prezius en las zonas umidas.
Plinavant vegn segirà en in corridor il
sistem d’auas internas existent che ac­
cumpogna il flum e che passa per lung
dal nov rempar da la riva. Questas auas
internas reguleschan il curs da l’aua sut­
terrana sut la terra ed impedeschan
uschia che l’aua curra en las surfatschas
da terren cunfinantas che vegnan utili­
sadas da l’agricultura. Las lavurs da
construcziun cumenzan l’onn 2017 e
duran probablamain trais onns.

Revitalisaziun da l’En en Engiadina Ota. MAD

